Ордабасы ауданындағы кездесулер

Мәжіліс депутаты Наталья Жұмаділдаева ағымдағы жылдың 13-ші шілдесінде Ордабасы ауданында болып, бірқатар өндіріс орындарын және әлеуметтік нысандарды аралады. 

Жұмыс сапары алдымен Бадам ауыл округінде орналасқан "Бөрте Милка" жауапкершілігі шектеулі серіктестігінің жұмысымен танысудан басталды. "Бөрте Милка" сүт тауарлы фермасына сүтті бағыттағы "Гольштейн" асыл тұқымды сиырлары алынған. Бүгінгі таңда мал басы 900-ге жетті. Инвестициялық жобаның жалпы құны 1,5 млрд. теңге. 2017 жылы сүт фермасының базасында автоматтандырылған жаңа технологиялы сүт өнімін өңдеу зауыты іске қосылған. Бұл зауыт тәулігіне 40 тонна сүт өндіруге қауқарлы. Қазіргі таңда қаймақ, май, ірімшік, сүзбе, йогурт, құрт өнімдерін сатылымға шығаруда. 

Келесі кездесуді Н.Жұмаділдаева Қайнар ауылындағы "Ордабасы құс" жауапкершілігі шектеулі серіктестігінің құс сою цехына да ат басын бұрды. ЖШС директоры Мұрат Тағаев күркетауық өсіру, бордақылау, үндік етін өндіру, оны еуропалық үлгіде терең өңдеп, тұтынушыға ұсынудың қыр-сырын баяндады. Жобаның ІІ кезеңі іске қосылғалы өндіріс қуаттылығы 8110 тоннаға жетті. Индустрияландыру картасы аясында жобаның IIІ-кезеңі                       2016-2018 жылдар аралығында іске қосылады деп жоспарлануда. Өндіріс қуаттылығын жылына тірі салмақта 20 000 тоннаға жеткізу көзделуде. Жобаның инвестициялық құны 10 млрд. 150 млн.теңге, ашылатын жұмыс орны – 100. Зауыт жұмысшыларымен кездесу барысында халық қалаулысы әйелдердің зейнетақы жасының ұлғаюына қатысты сұраққа жауап беріп, білім мен денсаулық [image: image4.png]


саласында орын алатын өзгерістер жайын, оның тиімділі жөнінде жан-жақты баяндады. 

Сапар барысында халық қалаулысы "Аққу" бөбекжай балабақшасының тыныс-тіршілігімен де танысты. Бөбекжай балабақшасының меңгерушісі Ақсауле Орынбасарқызы Шойынбаева бөбекжайдың тиісті деңгейде жұмыс жасап, балаларға бар жағдай жасалғаны жөнінде баяндап берді. Балабақшаның іргетасы 1977 жылы қаланған. Бүгінгі таңда мұнда 280 бала тәрбиеленіп, 72 адам жұмыспен қамтылған. Ордабасы ауданында 2018 жылы мектепке дейінгі білім беру ұйымдарында мемлекеттік білім беру тапсырысын іске асыру  бағдарламасымен 3-6 жас аралығында 5 783 бала қамтылуда. Оңың ішінде  850 бала - мектеп жанындағы шағын орталықта, 4 933 бала - мектепке дейінгі білім беру ұйымдарында. 

Сонымен қатар, ауданға сапары барысында Парламент депутаты аудан орталығындағы Қажымұқан Мұңайтпасов атындағы облыстық спорт мұражайына бұрылып, даңқты палуанның өмірінен сыр шертетін жәдігерлермен, сондай-ақ, Оңтүстіктен шығып Қазақстанның абыройын асқақтатуға    еселі    үлес    қосқан даңқты спортшылардың жетістіктерімен танысты. Мұражай қорында 4516 жәдігер көпшілік назарына ұсынылған. 
Келесі кезекте депутат  17 гектар жерге орналасқан "Александровский сад" ЖШС қарқынды бауында болды. Мұнда жаңа технологиямен тамшылатып суару әдісі арқылы егілген бауды баптаумен бүгінгі таңда 30 адам айналысуда. Н. Жұмаділдаевамен кездесу барысында серіктестік директоры  Бахтияр Тағаев егіс алқабын ұлғайтуды жоспарлайтынын атап өтті. 2017 жылы жалпы инвестициялық құны 1,5 млн. теңгені құрайтын  2 гектар жерге 200 дана жаңғақ көшетін отырғызу» жобасын іске асырғанын да тілге тиек етті. 
Сондай-ақ, Парламент депутаты Бөржар ауыл округі Теспе ауылындағы мектеп құрылысына аялдады. Білім беру нысаны биылғы жаңа оқу жылында пайдалануға беріледі деп күтілуде. Теспе ауылын табиғи газбен қамту құрылысы да депутат ханымның назарынан тыс қалмады. Депутат мектептің жылу жүйесін көгілдір отынға ауыстыру бойынша аудан тарапынан қандай шаралардың қабылданғанын сұрады.
Аудан әкімінің орынбасары Азат Оралбаев газ құрылысы толық қабылданған соң, бірінші кезекте мектептің жылу жүйесі ауыстырылатынын мәлімдеді. 

